
					Halaman ini belum diuji baca
Amai tak sayang di badan denai.
Apo guno cipuik lai
Cipuik lah barangkai-rangkai;
Apo guno hiduik lai
Hiduik ka bacamin bangkai.
Nak denai amuaklah badan denai, naknyo sanang hati Amai.”
Mandanga kato nan bak kian, rusuahlah Amai si Umbuik, lah
sasak kiro-kiro, bak mamakan buah simalokamo, ka pai badan kok
mati, tak pai anak mangamuak, itulah sariknyo nan ka dicari, itu
rupo kahandak anak, dipatuik-patuik jo aka, dipikia-pikia bana dek
amai si Umbuik, pado anak nan mati, eloklah denai mati dahulu.
Dek ibo hati jo anak, indak rago dihago, indak rago
dimanuangkan, bajalan inyo sakali, dibaok kumayan putiah, manangih
baunduang-unduang, kodek lah ganjuang kerong, hangok lah gadang
ketek, bapantun amai si Umbuik,
Ka pakan sakali nangko
Tak mungkin mambali lai;
Bajalan sakali nangko
Tak mungkin babaliak lai.
Tinggi malanjuiklah batuang
Tak denai tabang tabang lai
Tingga mancaguiklah ko kampuang
Tak denai pulang pulang lai.
Lah sudah inyo manangih, bajalan amai si Umbuik, bajalan
tatagun-tagun, bajalan tatahan-tahan, bumi dipijak raso ka kampuah,
langik dipandang raso taban.
Lah sarantang inyo bajalan, dakok basarang ka hampia, ka
tibo hanyo lai, lah tibo inyo di sanan, malabak hujan nan labek,
badantuang buni patuih tungga, lah tibo si dulak-dolai, gumambak
tanah dipijaknyo, lah kalam tantangan lubuak, kilek lah barapi-api.

